
immigrazioa        188 hitz

Nafarroako etorkinak ez datoz bat legea garatzeko araudiarekin 

ERREDAKZIOA - IRUÑEA 

Nafarroako Etorkinen Elkarteen Federazioko presidente Marcelo Argañarazek ez du begi onez ikusten Espainiako Gobernuak prestatu Atzerritarren legearen araudia. «Immigrazioaren arazoari ez dio konponbiderik jartzen. Lege txar eta zapaltzaile baten araudia da», azpimarratu du. 

Argañarazen arabera, etorkinen artean dauden era askotako egoerei ez die aurre egiten araudiak: «Emakumeen, adinduen, autonomoen edo ezinduen egoera ez du kontuan hartzen».Nafarroako Etorkinen Elkarteen Federazioko buruak hizpide izan du, halaber, Espainiako Atzerritarren Legea garatzeko araudiak paperik gabe diren hainbat etorkinen egoera legeztatzeko jasotzen duen aukera. Lan kontratua dutenei dagokie aukera hori. «Otsailean, martxoan eta apirilean eginen da, baina udatik ari gara gai honi buruzko gauzak entzuten. Egoera zaila da etorkinentzat. Administrazioak informazio telefono bat eskaini beharko luke, hitzordua eman, eta etorkinak hartzeko toki gehiago prestatu», azaldu du.Argañarazek argitu du, hala ere, hemen bizitzeko edo hemen lan egiteko baimena jaso baino garrantzitsuagoa dela etorkinentzat «hemengoa izateko eskubidea» jasotzea. «Hiritartasunak ematen digu betebeharrak eta eskubideak dituen pertsona izateko aukera». Boza emateko eskubidea aipatu du, bereziki, Argañarazek. Ildo horretan, Europako Konstituzioak Europar Batasunekoak ez diren etorkinak «baztertzen» dituela nabarmendu du, «boza ukatzen» dielako. 

